ԱՄՓՈՓԱԹԵՐԹ
ՏԵԽՆԻԿԱԿԱՆ ՎԻՃԱԿԻՑ ԵԼՆԵԼՈՎ` ԲՆԱԿԵԼԻ, ՀԱՍԱՐԱԿԱԿԱՆ ԵՎ ԱՐՏԱԴՐԱԿԱՆ ՆՇԱՆԱԿՈՒԹՅԱՆ  ՇԵՆՔԵՐԸ, ՇԻՆՈՒԹՅՈՒՆՆԵՐԸ  ՇԱՀԱԳՈՐԾՄԱՆ ՀԱՄԱՐ ՈՉ ՊԻՏԱՆԻ ՃԱՆԱՉԵԼՈՒ ԿԱՐԳԸ ՀԱՍՏԱՏԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ ՍՏԱՑՎԱԾ ԴԻՏՈՂՈՒԹՅՈՒՆՆԵՐԻ  ԵՎ ԱՌԱՋԱՐԿՈՒԹՅՈՒՆՆԵՐԻ

	ՀՀ վարչապետի աշխատակազմի տեսչական մարմինների աշխատանքների համակարգման գրասենյակ
	06.10.2025թ.

	
	   N01/14.2/12939-2025

	«Տեխնիկական վիճակից ելնելով` բնակելի, հասարակական և արտադրական նշանակության շենքերը/շինությունները շահագործման համար ոչ պիտանի ճանաչելու կարգը հաստատելու մասին» Կառավարության որոշման նախագծի (այսուհետ՝ Նախագիծ) վերաբերյալ․
1․ Նախագծի հավելվածի 4-րդ կետի 2-րդ ենթակետով նախատեսված հիմքը, այն է՝ «Հանրային առողջապահության մասին» օրենքով սահմանված շրջակա միջավայրի, այդ թվում՝ մարդու օրգանիզմի վրա վնասակար ու վտանգավոր գործոնների ազդեցության  գնահատման արդյունքը՝ օրենքով սահմանված դեպքերում, ուղիղ առնչություն չունի շենքը շահագործման համար ոչ պիտանի ճանաչելու հետ: Ավելին, այդ օրենքով նախատեսված չէ ո՛չ մարդու օրգանիզմի վրա վնասակար ու վտանգավոր գործոնների ազդեցության  գնահատման արդյունք, ո՛չ շենքը ոչ պիտանի ճանաչելու դեպքեր։
	Ընդունվել է։
Կատարվել է համապատասխան փոփոխություն։

	2․ Նկատի ունենալով, որ Նախագծով կարգավորված չէ, թե ի վերջո ընդունվելու է պետական կամ համայնքային սեփականություն հանդիսացող շենքը, տեխնիկական վիճակից ելնելով շահագործման համար ոչ պիտանի ճանաչելու մասին որոշում և որ վարչական մարմինն է ընդունելու, կրկին առաջարկում եմ Նախագծով այն կարգավորել, հաշվի առնելով, որ Նախագծով նախատեսված վարչական մարմիններին այլ լիազորություն է վերապահված, մասնավորապես՝ Նախագծի հավելվածի 16-րդ կետի համաձայն՝ Հայաստանի Հանրապետության մարզպետը (Երևանի քաղաքապետը) 10 աշխատանքային օրվա ընթացքում, հիմք ընդունելով եզրակացությունը, փաստաթղթերի ուսումնասիրության արդյունքներով ընդունում է որոշում` շենքը ցանկում ընդգրկելու կամ չընդգրկելու կամ լրացուցիչ հետազննության ներկայացնելու վերաբերյալ: Առաջարկությունը պայմանավորված է նաև նրանով, որ, թեև, Նախագծի կարգավորման առարկան պետք է լինի շենքերը և շինությունները տեխնիկական վիճակից ելնելով շահագործման համար ոչ պիտանի ճանաչելու կարգը, սակայն Նախագծով, ըստ էության, սահմանվում է շենքը ցանկում ընդգրկելու կարգը, հաշվի առնելով, որ վարչական մարմինը կայացնելու է այդ մասին որոշում: 
Միևնույն ժամանակ, անհրաժեշտ է պարզաբանել, թե Նախագծի հավելվածի 16-րդ կետով նախատեսված ինչ ցանկի մասին է խոսքը, եթե հետազննության ենթակա շենքերի ցանկը, Նախագծի հավելվածի 5-րդ կետի 4-րդ ենթակետի համաձայն, կազմվելու է քաղաքաշինության բնագավառի պետական կառավարման համակարգի լիազորված մարմնի կողմից և Նախագծի հավելվածի 19-րդ կետի համաձայն՝ ներկայացվելու է տարածքային կառավարման և ենթակառուցվածքների բնագավառի լիազորված մարմին:
	Ընդունվել է։
Կատարվել է համապատասխան փոփոխություններ։

	ՀՀ արդարադատության նախարարություն
	30․10․2025թ․

	
	     N /27.1/48551-2025

	«Տեխնիկական վիճակից ելնելով` բնակելի, հասարակական և արտադրական նշանակության շենքերը/շինությունները շահագործման համար ոչ պիտանի ճանաչելու կարգը հաստատելու մասին» Կառավարության որոշման նախագծի (այսուհետ՝ Նախագիծ) վերաբերյալ․
1. Նախագծի հավելվածի վերնագրից անհրաժեշտ է հանել «ԿԱՐԳԸ ՀԱՍՏԱՏԵԼՈՒ ՄԱՍԻՆ» բառերը։
	Ընդունվել է։
Կատարվել է համապատասխան փոփոխություն։

	2. Նախագծի հավելվածի 4-րդ կետի 1-ին ենթակետի համաձայն՝ Շենքերը շահագործման համար ոչ պիտանի ճանաչելու ելակետային տվյալներն են.
1) արտակարգ իրավիճակի կամ երկարատև ու ոչ պատշաճ շահագործման, ինչպես նաև երկարատև չշահագործման հետևանքով Շենքերի կամ դրանց առանձին մասերի ինժեներատեխնիկական միջոցառումների և նախագծային հատուկ լուծումների միջոցով վերականգնման անհնարինությունը կամ տնտեսապես ոչ նպատակահարմար լինելն՝ ըստ տեխնիկական վիճակի հետազննման արդյունքների (Եզրակացության),
	Հաշվի առնելով քաղաքաշինական ոլորտի առանձնահատկությունները՝ գտնում ենք, որ վերոնշյալ կարգավորման մեջ «տնտեսապես ոչ նպատակահարմար լինել» ձևակերպումը խիստ գնահատողական է և իրավական որոշակիության առումով՝ խնդրահարույց, ուստի հստակեցման կարիք ունի։
	Ընդունվել է։
Կատարվել է համապատասխան լրացումներ։

	  3․Նախագծի հավելվածի 5-րդ կետից հետո անհրաժեշտ է վերանայել և շտկել կետերի համարակալումը՝ ապահովելով կետերի համարների հաջորդականությունը։
	Ընդունվել է։
Կատարվել է համապատասխան փոփոխություններ։

	  4․Նախագծի հավելվածի 6-րդ կետի համաձայն՝ Շենքերի վերաբերյալ տվյալների հավաքագրումն իրականացվում է քաղաքաշինության բնագավառի պետական կառավարման համակարգի լիազորված մարմնի (այսուհետ՝ քաղաքաշինության բնագավառի լիազորված մարմին) կողմից՝ նախօրոք հաստատված աշխատանքների կազմակերպման ժամանակացույցի և հաշվառման օրինակելի ձևաթղթի համաձայն:
Նկատի ունենալով, որ Նախագծի հավելվածի 10-րդ կետում նախատեսվում է վերոնշյալ ժամանակացույցի և օրինակելի ձևաթղթի հաստատման ժամկետը՝ առաջարկում ենք հավելվածի 6-րդ կետում «նախօրոք» բառի փոխարեն հղում կատարել Նախագծի համապատասխան դրույթին։
	Ընդունվել է։
Կատարվել է համապատասխան փոփոխություններ և լրացումներ։

	   5․Նախագծի հավելվածի 7-րդ կետում անհրաժեշտ է «քաղաքաշինության բնագավառի պետական կառավարման համակարգի լիազորված մարմնի» բառերը փոխարինել «քաղաքաշինության բնագավառի լիազորված մարմնի» բառերով՝ նկատի ունենալով հավելվածի 6-րդ կետում սահմանված կրճատ տարբերակը։
	Ընդունվել է։
Կատարվել է համապատասխան փոփոխություն։

	  6․Նախագծի հավելվածի 10-րդ կետով նախատեսվող դրույթն առաջարկում ենք սահմանել Նախագծում՝ որպես անցումային դրույթ։ Նույն դիտարկումը վերաբերում է նաև հավելվածի 19-րդ կետին։
	Ընդունվել է։
Կատարվել է համապատասխան փոփոխություններ և լրացումներ։

	  7․Նախագծի հավելվածի 13-րդ կետում անհրաժեշտ է վերանայել «Հայաստանի Հանրապետության մարզպետարան» ձևակերպումը՝ նկատի ունենալով, որ «Տարածքային կառավարման մասին» օրենքի 7-րդ հոդվածի 1-ին մասի համաձայն՝ մարզպետի աշխատակազմի ղեկավարման առանձնահատկությունները սահմանվում են «Կառավարչական իրավահարաբերությունների կարգավորման մասին» օրենքով: Միաժամանակ, «Կառավարչական իրավահարաբերությունների կարգավորման մասին» օրենքի 19-րդ հոդվածի 2-րդ մասի համաձայն՝ Մարզպետի աշխատակազմի անվանումը ներառում է համապատասխան մարզի անվանումը և մարզպետի աշխատակազմ բառերը: 
   8․Նախագծի հավելվածի 18-րդ կետի համաձայն՝ Հայաստանի Հանրապետության մարզերում համայնքի ղեկավարը (Երևան քաղաքում՝ վարչական շրջանի ղեկավարը)՝ Որոշումն ուժի մեջ մտնելու օրվանից 3 աշխատանքային օրվա ընթացքում այն հրապարակում է համայնքի պաշտոնական կայքում՝ համայնքի ավագանու սահմանած կարգով:
   Այս առումով հարկ է նշել, որ համայնքի ավագանու լիազորությունները սահմանված են «Տեղական ինքնակառավարման մասին» օրենքի 18-րդ հոդվածի 1-ին մասով, իսկ նույն հոդվածի 42-րդ կետի համաձայն՝ համայնքի ավագանին իրականացնում է Հայաստանի Հանրապետության Սահմանադրությամբ և օրենքով սահմանված այլ լիազորություններ: 
Ելնելով վերոգրյալից՝ համայնքի ավագանուն ենթաօրենսդրական նորմատիվ իրավական ակտով չի կարող որևէ լիազորություն տրվել։ Ուստի, նշվածի համատեքստում Նախագծի հավելվածի 18-րդ կետի կարգավորումն անհրաժեշտ է վերանայել՝ նկատի ունենալով «Նորմատիվ իրավական ակտերի մասին» օրենքի 9-րդ հոդվածի 2-րդ մասի կարգավորումը՝ նկատի ունենալով նորմատիվ իրավական ակտը չպետք է հակասի հավասար կամ ավելի բարձր իրավաբանական ուժ ունեցող նորմատիվ իրավական ակտերին:
	Ընդունվել է։
Կատարվել է համապատասխան փոփոխություններ։

	ՀՀ ֆինանսների նախարարություն
	17.10.2025թ.

	«Տեխնիկական վիճակից ելնելով՝ բնակելի, հասարակական և արտադրական նշանակության շենքերը, շինությունները շահագործման համար ոչ պիտանի ճանաչելու կարգը հաստատելու մասին» ՀՀ կառավարության որոշման նախագիծը և հայտնում է հետևյալը.
[bookmark: _GoBack]Նախագծով սահմանվում են գոյություն ունեցող (կառուցված, վերակառուցված) պետական և համայնքային սեփականություն հանդիսացող բնակելի, հասարակական և արտադրական նշանակության, այդ թվում՝ անավարտ շենքերը/շինությունները շահագործման համար ոչ պիտանի ճանաչելու գործընթացի հետ կապված հարաբերությունները (բացառությամբ պատմության և մշակույթի անշարժ հուշարձանների ու պատմական միջավայրի պահպանության և օգտագործման մասին օրենսդրությամբ նախատեսված դեպքերի), որոնք պատվիրվում են պետական կառավարման համակարգի մարմինների և ՀՀ համայնքների ղեկավարների կողմից՝ ՀՀ պետական բյուջեի, համայնքային կամ օրենսդրությամբ չարգելված այլ միջոցների հաշվին:
Նախագծի 4-րդ կետի համաձայն՝ շենքերը շահագործման համար ոչ պիտանի ճանաչելու ելակետային տվյալներն են նաև տեխնիկական վիճակի հետազննման արդյունքների (Եզրակացության) հիման վրա բացահայտված շենքերի կամ դրանց առանձին մասերի ինժեներատեխնիկական միջոցառումների և նախագծային հատուկ լուծումների միջոցով վերականգնման անհնարինությունը կամ տնտեսապես ոչ նպատակահարմար լինելը:
Նախագծի 5-րդ կետում սահմանվում է, որ պետական և համայնքային սեփականություն հանդիսացող շենքերի տեխնիկական վիճակի գործիքային հետազննության (գործիքային) աշխատանքները պատվիրվում են պետական կառավարման համակարգի մարմինների և ՀՀ համայնքների (Երևան քաղաքում՝ վարչական շրջանների) ղեկավարների կողմից՝ Հայաստանի Հանրապետության պետական, համայնքային կամ  օրենսդրությամբ չարգելված այլ միջոցների հաշվին:
Մինչդեռ Նախագծով, ինչպես նաև Նախագծի տեղեկանք հիմնավորման մեջ բացահայտված չէ գործընթացի իրականացման կանխատեսելի, խոշորացված ցուցանիշների հիման վրա հաշվարկված ֆինանսական գնահատականը, ինչը հնարավորություն կտա գնահատելու գործընթացի ազդեցությունը ՀՀ պետական բյուջեի ծախսերի վրա: Հետևաբար, առաջարկում ենք Նախագիծը լրացնել համապատասխան տեղեկատվությամբ:
Միաժամանակ, հայտնում ենք, որ ՀՀ Ազգային ժողով ներկայացված` ՀՀ 2026թ.-ի պետական բյուջեի նախագծով (նաև 2027-2028թթ-ի ծախսային ուղղություններով) վերոնշյալ գործընթացի իրականացման համար միջոցներ նախատեսված չեն:
	Ընդունվել է ի գիտություն։
Գործընթացի իրականացման կանխատեսելի, խոշորացված ցուցանիշների հիման վրա հաշվարկված ֆինանսական գնահատականը պայմանավորված է շահագործման համար ոչ պիտանի ճանաչման ենթակա շենքերի և շինությունների թվաքանակից և դրանց հզորություններից, որոնց մասով տեղեկատվություն առկա չէ։ Դրանց մասով տեղեկատվության հասանելիությունը կարող է ապահովել գործընթացի շրջանակներում։ Հետևաբար, այս փուլում դրանց մասով տեղեկատվության տրամադրումը համարվում է անիրատեսական։

